Аманжол Нұртазин.
Тарихтың тарланбозы
Академик Манаш Қозыбаев атындағы Солтүстік Қазақстан (
университетінде ғалымның 90 
жылдық мерейтойына арналған “Қозыбаев оқулары-2021: білім мен ғылымды дамытудағы жаңа, бағыттар мен заманауи көзқарастар” атты халықаралық ғылыми-тәжірибелік конференция өтті.
Өңір басшысы Құмар Ақсақаловтың атынан құттықтау сөз сөйлеген облыс әкімінің орынбасары Ғани Нығыметов біртуар тұлғаның тарихқа сіңірген ерен еңбегіне тоқталып, оның есімі ұлт жадынан ешқашан өшпейтінін атап өтті.
Қазақстан Парламенті Сенатының халықаралық қатынастар және қорғаныс істері жөніндегі комитетінің төрағасы Мұхтар Құл-Мұхаммедтің сөзі ерекше ықыласпен тыңдалды. Сенатор Манаш Қозыбаевпен жиырма жыл бойы қызметтес болған кезінде ғалымның белсенді азаматтық ұстанымына, Отанға деген адал сезіміне суарылған қайраткерлік қуатына, азамат, басшы, аға ретіндегі ғажайып қасиеттеріне тоқталды.
Франция мемлекетіндегі қазақ мәдени орталығы атынан ғалым Әбдісәмит Алтай сөз сөй- леп, Манаш Қабашұлы мен әкесі Халифа Алтайдың ғылым жолындағы әріптестігін толғаныспен жеткізеді. Ыстамбұлдан тіл қатқан прфессор Әбдіуақап Қара өзін Манаш Қабашұлының шәкірті деп есептейтінін, сол оқымыстының аруағы алдында әрқашан бас иетінін айтты.
Іс-шара барысында академиктің 90 жылдығына арнайы шығарылған Манаш Қозыбаевтың ұлы Ілияс Манашұлы құрастырған “Тарихшы және оның заманы" атты кітаптың тұсауке- сер рәсімі өтті. Жаңа кітапты Қазақстан Республикасы Президенті архиві директорының орынбасары, профессор Қайрат Әлімғазинов таныстырды. Сонымен қатар М.Қозыбаев атындағы Солтүстік Қазақстан университетінің “Рухани жаңғыру” әлеуметтік-гуманитарлық зерттеулер институты шығарған “Академик Манаш Қозыбаев және Тәуелсіздік белестері” атты ғылыми жинақ та көпшілік назарына ұсынылғанын айтқан жөн.

